
ᐅᓂᑉᑳᓕᐊᕆᓯᒪᔪᖅ ᐃᖅᑲᐅᒪᔭᖏᓐᓂᒃ ᑎᐅᕈ ᐃᓴᒃᑭᐊᖅ ᐲᑯ
ᑎᑎᕋᐅᔭᑐᖅ ᐊᓕ ᓯᓐᔅ

ᑲᒥᒃ 
ᓯᕗᓕᖅᑐᖅ



ᔩᒃ ᐅᑕᕿᕗᖅ ᐊᐅᓪᓚᖅᑎᕆᐊᕐᕕᖕᒥ ᐃᒃᓯᕙᑉᓗᓂ ᖃᒧᑎᖕᒥᓂ. ᕿᒻᒥᖕᒋᑦ 
ᒧᒡᒍᓛᖅᖢᑎᒃ ᐃᖑᒪᖏᔪᐊᓕᖅᐳᑦ ᓇᒃᑭᐅᒎᖃᑕᐅᓂᐊᕋᒥᒃ. ᐊᕙᑖᓂ 
ᓱᑲᐅᒎᓐᓂᐊᖅᑐᑦ ᕿᒧᒃᓯᕌᑦ ᐊᑐᐃᓇᐅᖃᑕᐅᑉᓗᑎᒃ ᐊᐅᓚᑎᕕᖕᒥ. 
ᐃᓄᐃᑦ ᑕᐅᑐᒃᑐᑦ ᓈᓴᐃᐸᓗᓕᖅᖢᑎᒃ, “ᐱᖕᒐᓱᑦ, ᒪᓪᕈᒃ, ᐊᑕᐅᓯᖅ” 
ᐃᕆᐊᓛᓕᖅᖢᑎᒡᓗ ᐊᐅᓪᓚᖅᑐᖃᕌᖕᒐᑦ.

ᔩᒃ ᖃᐅᔨᒪᓚᐅᑐᖅ ᐱᖕᒐᓱᑦ ᓱᓕ ᐊᐅᓪᓚᕆᐊᖃᕐᒪᑕ ᐱᒋᐊᖄᖅᑎᓐᓇᒍ. 
ᓯᕗᓪᓕᖅᐹᒥᒃ ᓱᑲᐅᒎᖃᑕᐅᓂᐊᕋᒥ ᐊᒻᒪ ᓯᕗᓕᖅᐹᒥᒃ ᑲᒥᒃ 
ᓯᕗᓕᕐᓂᐊᖅᖢᓂ ᕿᒻᒥᐅᖃᑎᒥᓂᒃ ᓱᑲᐅᒎᓐᓂᐊᖅᑎᓪᓗᒋᑦ ᑲᐃᕕᓪᓗᑎᒃ 
ᓄᓇᓕᖕᒥᒃ ᑖᒃᑯᓂᖕᒐ ᓱᒃᑲᐅᒎᖃᑎᖃᕐᓗᓂ ᒪᒃᑯᒃᑐᓂᒃ.



ᑲᒥᒃ ᐊᓄᔭᐅᓕᖅᐳᖅ ᐃᓱᕋᖅᑐᔪᕐᒧᑦ, ᐱᔫᒥᓱᒃᖢᓂ ᑭᓯᐊᓂ ᐅᐃᒪᔮᖅᑎᑕᐅᖏᑐᖅ 
ᕿᒻᒥᐅᖃᑎᒥᓄᑦ ᐊᕙᑖᓂ ᐅᓇᔮᖅᑐᓂᒃ ᒥᓯᒃᑖᕐᑐᓂᒡᓗ ᕿᓗᒃᑐᓂᒃ.

ᔩᒃᓗ ᑲᒥᒡᓗ ᐱᓕᕆᔪᐊᓚᐅᕐᒪᓂᒃ ᑕᒡᕗᖕᒐ ᓱᑲᐅᒎᕐᔪᐊᕐᓂᕐᐊᕐᓂᕐᒧᑦ.

ᐊᓪᕌᓂᐅᓚᐅᕐᑐᖅ ᔩᒃ ᐊᒃᑲᖕᒥᓂᒃ ᐊᐱᕆᓚᐅᕐᓯᒪᖕᒪᑦ ᑲᒥᒃ 
ᐃᓕᓐᓂᐊᕐᑎᑕᐅᔫᓪᓗᐊᓕᖕᒋᒻᒪᖕᒑᑦ ᓇᒃᑭᐅᒎᖃᑕᐅᓂᕐᒧᑦ. ᑲᒥᒃ 
ᕿᒧᖃᑕᐅᑦᑕᖅᓯᒪᓕᕐᒪᑦ ᐊᒃᑳᑕ ᕿᒻᒥᖕᒋᓐᓂ ᑲᑉᓰᖅᖢᓂᑭᐊᖅ ᔩᒃ 
ᓈᒻᒪᒍᒋᓕᓚᐅᕐᒪᒍ ᐊᒥᓲᖕᒋᑐᓂᒃ ᕿᒻᒥᕐᓂᒃ ᕿᒧᖃᑎᖃᖅᑑᓪᓗᐊᕈᒋᓕᕐᖢᒍ.

“ᐱᓕᕆᔪᐊᑕᔾᔪᐊᓂᐊᖅᑐᑎᑦ,” ᔩᒃ ᐊᒃᑳ ᐅᖃᖅᐳᖅ, “ᑭᓯᐊᓂ 
ᓴᐱᓕᖕᒋᑯᕕᑦ ᐃᓕᓐᓂᐊᕐᑎᑦᑎᓂᕐᒥᒃ ᐱᔫᓪᓗᐊᖅᑐᒍᑦ. ᐅᑭᐅᓗᒃᑖᖅ ᕿᒻᒥᑦ 
ᐊᔪᕈᓐᓇᐃᖅᓴᔭᐅᔭᕆᐊᖃᔪᖕᒪᑕ ᓱᒃᑲᐅᒎᕐᔪᑕᐅᓂᐊᕐᓗᑎᒃ.”

“ᐱᔫᓪᓗᐊᖅᑰᕋᒪ,” ᔩᒃ ᐅᖃᖅᐳᖅ.

ᐊᐅᔭᖕᒍᒪᑦ ᓯᓚ ᐆᓇᖅᓯᑎᓗᒍ, ᔩᒃᓗ ᐊᒃᑳᓗ ᐸᖕᒐᓕᒃᑎᑦᑎᓕᖅᐳᑦ 
ᕿᒻᒥᓂᒃ ᓄᓇᒧᑦ.

“ᐊᐅᔭᒃᑯᑦ ᐱᐅᓂᖅᐹᒍᖕᒪᑦ ᐱᖃᐃᔭᐃᓂᐊᕐᓗᓂ ᕿᒻᒥᓂᒃ. ᐸᖕᒐᓕᒃᑎᖢᒋᑦ 
ᑭᐊᒍᑕᓕᕌᖕᒐᒥᒃ ᐱᒡᒍᒃᑎᓂᓴᐅᕙᖕᒪᑕ,” ᔩᒃ ᐊᒃᑳ ᐅᖃᖅᐳᖅ.

ᔩᒃ ᕿᒻᒥᓂ ᐸᖕᒐᓕᒃᑎᓕᖅᐸᐃ ᐱᑐᒃᓯᒪᑉᓗᓂᒋᑦ ᓯᑕᒪᓕᖕᒥᓄᑦ. 
ᐸᖕᒐᓕᐊᓂᒃᒪᑕ ᑕᖅᑲᐃᓯᖅᑎᓕᖅᐸᐃ ᐃᒥᖅᑎᒫᖅᖢᓂᒋᑦ.

ᐅᑭᐊᓵᖕᒍᒪᑦ ᔩᒃ ᐊᒃᑳᑕ ᐊᔪᕿᖅᑐᓕᕆᕚ ᕿᒻᒥᖕᒋᑦ 
ᐅᖁᒪᐃᑐᔾᔪᐊᕐᓂᒃ ᐅᓂᐊᖅᑎᑕᖁᑉᓗᓂᒋᑦ ᖃᒧᑎᖕᓂᒃ ᐅᓯᕐᔪᐊᖅᑐᓂᒃ.

“ᐅᑭᐊᒃᑯᑦ , ᓂᒡᓕᓴᓕᕌᖕᒐᑦ ᕿᒻᒥᑦ ᐸᖕᒐᓕᐊᓚᓴᑦᑐᐊᔪᖕᒪᑕ 
ᑕᖃᓕᓪᓚᒃᓯᓇᑕᔪᔪᑦ,” ᐅᖃᐅᑎᕚ ᔩᒃ. “ᖃᒧᑎᖕᓂᒃ ᐅᖁᒪᐃᑐᓂᒃ 
ᐅᓂᐊᕌᖕᒐᒥᒃ ᐱᓱᐊᓚᓴᖅᓯᓐᓇᔪᖕᒪᑕ ᐸᖕᒐᓕᖕᒋᖢᑎᒃ. ᑎᐊ'ᓇ ᑕᐃᒪ 
ᐅᖕᒐᕙᓄᑦ ᐊᔪᕈᓐᓇᐃᓴᕐᓂᓴᐅᕙᖕᒪᑕ ᐸᖕᒐᓕᑎᐸᒃᖢᒋᑦ.”

ᔩᒃ ᖃᐅᑕᒫᑦ ᕿᒻᒥᒥᓂᒃ ᐸᖕᒐᓕᒃᑎᑦᑎᓂᓗᒃᑕᓕᖅᐳᖅ. ᖃᐅᔨᒪᒐᒥ 
ᐊᔪᕈᓐᓇᐃᓴᐃᓂᖅ ᕿᒻᒥᓂᒃ ᐱᔭᕆᐊᖁᖅᑐᔪᔾᔫᒻᒪᑦ. ᔩᒃ 
ᐅᖃᑉᐱᓗᒃᑕᐃᓕᑦᑕᓕᖅᐳᖅ ᖃᐅᔨᒪᒐᒥ ᐊᒃᓱᕈᓇᕐᒪᑦ ᕿᒻᒥᓂᒃ ᐱᕈᓴᐃᔪᓂ.

“ᕿᒻᒥᑦ ᒥᐊᓂᕇᓐᓇᕆᐊᖃᖅᒪᑕ,” ᔩᒃ ᐊᒃᑳᑕ ᐅᖃᐅᑎᕚ. 
“ᐱᓕᕆᐊᕇᓐᓇᒥᐊᓗᒋᐅᒪᑦ ᑭᓯᐊᓂ!” ᔩᒃ ᑐᓄᐊᒍᑦ ᐊᖃᒻᒫᖅᖢᓂᐅᒃ.

ᕿᒻᒥᒥᓂᒃ ᐃᓕᓐᓂᐊᖅᑎᑦᑎᑎᓪᓗᒍ ᔩᒃ ᖃᐅᔨᓴᐃᓐᓇᖅᑕᓚᐅᕐᐹ ᑲᒥᒃ 
ᒥᐊᓂᕆᑦᑎᐊᓂᓗᒃᖢᓂᐅᒃ ᓯᕗᓪᓕᐹᓕᐊᕆᓂᐊᕋᒥᐅᒃ.

“ᑲᒥᒃ ᐅᐃᒪᔮᓕᔪᐃᑐᖅ,” ᔩᒃ ᐊᒃᑳ ᐅᖃᖅᐳᖅ ᖁᖕᒍᑐᒻᒫᖅᖢᓂ. 
“ᐸᖕᒐᓖᓐᓇᒥᐊᔪᒻᒪᑦ ᐊᒻᒪ ᕿᑐᙶ ᓱᑲᖕᒐᐃᓇᒥᐊᔪᔪᖅ, ᑕᒪᔾᔭ 
ᓇᓗᓇᐃᑯᑕᐅᔪᖅ ᓯᕗᓪᓕᖅᐹᖑᓂᐊᕐᓂᖕᒐᓂᒃ.”

ᔩᒃ ᓴᕆᒪᓱᓕᓚᐅᕐᐳᖅ ᕿᒻᒥᒥᓂᒃ ᐱᓗᐊᖅᖢᒍ ᑲᒥᒃ.

ᔩᒃ ᕿᒻᒥᒥᓃᒋᓐᓇᑕᓕᖅᖢᓂ ᕿᒧᒃᓯᕋᐅᔭᖏᑲᓗᐊᕌᖓᒥᐊᒡᓛᑦ.

“ᕿᒻᒦᑦᑕᐅᕆᓛ ᐃᒃᐱᓂᐊᓂᖃᖅᒪᑕ,” ᔩᒃ ᐊᒃᑳᑕ ᐅᖃᐅᑎᒃᑲᓐᓂᓕᖅᐹ. 
“ᐃᒃᐱᒋᔭᐅᑎᐊᕆᐊᖃᕐᒪᑕ ᒥᐊᓂᕆᔭᐅᑦᑎᐊᕐᓗᑎᒡᓗ ᐊᒻᒪ 
ᕿᒻᒥᓕᕆᐊᕆᑎᐊᑕᕆᐊᖃᕐᒪᑕ.”

ᔩᒃ ᕿᒻᒥᓂ ᐱᑐᒃᓯᒪᑎᓚᐅᕐᐸᐃ ᑰᒐᓈᑉ ᑭᒡᓕᖕᒐᓂ ᐃᒥᑕᕐᓂᐊᕐᒪᑕ ᓴᓗᒪᔪᒥᒃ. 
ᐊᒃᑳᑕ ᐊᔪᕿᖅᑐᓚᐅᕐᒪᒍ ᖃᓄᖅ ᕿᒻᒥᒥᓂᒃ ᒥᐊᓂᖅᓯᑎᐊᑑᓪᓗᐊᕐᒪᖕᒑᑦ 
ᐃᖢᕋᐅᓂᓴᐅᓂᐊᕐᒪᑕ ᐊᒻᒪ ᓂᕆᑦᑎᐊᑕᕆᐊᖃᕐᓂᖕᒋᓐᓂᒃ.

“ᑕᑯᓘᑎᒃᓴᓂᒃ ᖃᑉᓗᓈᖅᑕᓂᒃ ᐊᑯᓯᒪᔪᓂᒃ ᐅᖅᓱᒧᑦ ᐅᕝᕙᓘᕙ 
ᓂᕿᓪᓗᐊᕕᖕᓂᒃ ᐃᒻᒥᖅᓯᒪᔪᓂᒃ ᑕᑯᓗᒍᐊᔪᒐᒪ.” ᔩᒃ ᐊᒃᑳ ᐅᖃᖅᐳᖅ, 
ᕿᒻᒥᒃᑲ ᐃᖢᕋᐅᓂᖅᓴᐅᓂᐊᕐᒪᑕ ᓂᕆᑦᑎᐊᑕᓗᑎᒃ.”

ᐅᑭᐅᖕᒍᕐᒪᑦ ᔩᒃᓗ ᕿᒻᒥᖕᒋᓪᓗ ᐅᖕᒐᕙᓕᐊᒃᑲᓐᓂᕐᑑᓪᓗᐊᓕᓚᐅᕐᐳᑦ 
ᓄᓇᓕᖕᒥᑦ.

ᔩᒃ ᐊᒃᑳᑕ ᐸᖕᓇᐃᑎᓪᓗᒍ ᐃᑲᔪᓕᖅᐹ ᓱᓇᓗᒃᑖᑦ ᐊᑐᕆᐊᓖᑦ 
ᓇᒃᓴᖅᖢᒋᑦ ᐅᖕᒐᕙᓕᐊᕐᔪᐊᕐᓂᐊᖅᑐᑐᑦ – ᐃᖕᒍᕇᑦ, ᖁᓪᓕᐊᓗᒃ, 
ᓂᕿᑦ, ᓯᓂᒡᕕᒃ – ᓱᓇᓗᒃᑖᑦ! ᑕᐃᒪ ᑎᐊ’ᓇ ᕿᒻᒥᑦ ᐅᖁᒪᐃᑐᓂᒃ 
ᐅᓂᐊᕐᑑᓪᓗᐊᓂᐊᕐᒪᑕ ᐊᒻᒪ ᐅᖕᒐᕙᓄᑦ ᐸᖕᒐᓕᔪᓴᓂᐊᕐᒪᑕ ᖃᖕᒐᒍᒥᐊᖅ 
ᓱᒃᑲᐅᒎᕐᔪᐊᖃᑕᐅᓇᔭᕐᓂᖅᐸᑕ.

ᐊᐅᓪᓚᖄᖅᑎᓇᒍ ᔩᒃ ᐊᒃᑳᑕ ᐅᖃᐅᑎᓕᖅᐹ. “ᐳᐃᒍᑕᐃᓕᒋᑦ ᕿᒻᒥᑦ 
ᐅᖕᒐᕚᓚᔪᔾᔫᖕᒪᑕ. ᐅᖕᒐᕚᓪᓚᒥᐊᑐᐊᔪᒻᒪᑕ ᓄᓇᓕᖕᒥᑦ ᐅᔨᑐᖕᒋᑯᒃᓂ. 
ᑭᓯᕐᒥᐅᑕᖕᒋᓪᓗᑎᑦ ᐊᒃᑐᒥᒃ ᒪᓕᒃᑐᖃᐃᓇᖅᑕᕆᐊᖃᔪᔪᖅ ᕿᒻᒥᓂᒃ 
ᐸᖕᒐᓕᒃᑎᑦᑎᔪᓂ.”

ᔩᒃ ᓈᓚᓪᓗᕆᒃᓴᓕᖅᐳᖅ ᐊᖕᒑᓕᕐᖢᓂᓗ ᐸᖕᒐᓕᒃᑎᑦᑎᑕᓂᐊᖕᒋᓇᒥ 
ᑭᓯᐊᓂ ᐱᖃᑎᖃᕐᓗᓂ.

ᐅᐱᙵᓴᖅᐸᓪᓕᐊᓕᕐᑎᓪᓗᒍ ᕿᒻᒥᖏᑦ ᕿᒧᖃᑎᒌᑦᑎᐊᔪᓯᑉᓗᑎᒃ. ᑲᒥᒃ ᔩᒃ 
ᓴᕿᓴᕈᑕᐃᓂᒃ ᓈᓚᑎᐊᑕᒫᕐᖢᓂ ᑐᑭᓯᐊᑦᑎᐊᓕᕋᒥᒋᑦ.

ᓄᓇᓕᐅᔪᒥ ᓇᒃᑭᐅᑐᖃᕐᓂᐊᕐᒪᑦ ᔩᒃ ᐊᑎᓕᐅᖃᑕᐅᓕᖅᐳᖅ 
ᓇᒃᑭᐅᖃᑕᐅᓱᐊᖅᖢᓂ.

ᔩᒃᓗ ᐊᒃᑲᒌᒃ ᐅᑉᓛᒐᒃᔮᒃᑯᑦ ᐸᖕᒐᓕᒃᑎᑦᑎᑦᑕᓕᕐᐳᒃ ᕿᒻᒥᓂᒃ. ᔩᒃ 
ᕿᒧᒃᓯᖅᑎᓪᓗᒍ ᐊᒃᑳ ᓯᑭᑑᒃᑯᑦ ᒪᓕᒃᖢᓂ.

ᖃᐅᐸᑦ ᓇᒃᑭᐅᓂᐊᓕᕐᑎᓪᓗᒋᑦ, ᔩᒃ ᐊᒃᑳᑕ ᓇᑦᓯᐅᑉ ᐅᖅᓱᐊᓂᒃ 
ᓇᒃᓴᕈᑎᓕᕐᐹ ᕿᒻᒦᑕ ᓂᕆᓂᐊᖅᑕᖏᓄᑦ ᐃᓚᒃᓴᒥᒃ. ᔩᒃ ᑕᑯᓗᒫᕐᖢᓂᒋᑦ 
ᕿᒻᒥᓂ ᐱᖃᑎᒋᐅᔭᓕᖅᐸᐃ ᓇᒡᓕᒋᓕᖅᓯᒪᒐᒥᒋᑦ.

“ᐊᖃᒍᑦ ᓯᕗᓪᓕᖅᐹᒥᒃ ᓱᑲᐅᒎᖃᑕᐅᓂᐊᖅᑐᒍᑦ,” ᔩᒃ ᑲᒥᖕᒧᑦ 
ᐅᖃᐅᔭᓕᕐᐳᖅ. “ᐱᔫᒥᓇᑑ?”

ᑲᒥᒃ ᐸᒦᓕᕐᐳᖅ ᒪᑭᐊᓚᒃᖢᓂᓗ. ᔩᒃ ᖁᖓᐳᖅ.

22



ᐊᐅᓚᖅᑎᕆᐊᕐᕕᖕᒥ, ᔩᒃ ᑐᓴᓕᕐᐳᖅ ᐊᑎᐊᓂᒃ ᐃᕆᐊᓪᓚᒃᑐᖃᖅᒪᑦ 
ᐊᐅᓚᖁᔨᔪᒥᒃ, ᐊᐅᓚᖁᔭᐅᓕᕐᐳᖅ!

ᐱᒋᐊᒻᒥᔭᓕᕐᐳᖅ ᖃᒧᑎᖕᓂ. ᑲᒥᖕᒧᑦ ᐃᕆᐊᓚᒃᖢᓂ ᐸᖕᒐᓕᒋᐊᒻᒥᔪᒧᑦ. 
ᑭᒡᓕᖕᒐᓂ ᐃᓄᐃᑦ ᔩᒃ ᐊᒃᑳ ᓂᐊᖁᕐᒥᓄᑦ ᐊᖏᖅᐳᖅ. ᐊᐅᓚᕆᐊᒥᓕᖅᐳᖅ.

“ᐱᙵᓱᑦ, ᒪᓪᕈᒃ, ᐊᑕᐅᓯᖅ!”

ᔩᒃ ᐊᐅᓪᓚᓕᕐᐳᖅ ᐃᒃᐱᒋᓕᕐᖢᓂᓗ ᐊᓄᕆᐊᓪᓚᒃᑐᒥᒃ ᐅᓗᐊᖕᒥᒍᑦ 
ᕿᒻᒥᖕᒋᑦ ᐸᖕᒐᓕᒋᐊᖅᑎᓪᓗᒋᑦ ᒪᓃᓐᓂᔪᐊᒃᑯᑦ ᐊᐳᑎᒃᑯᑦ.

ᑎᑎᕋᖅᑐᖅ ᑎᑎᕋᐅᔭᖅᑐᕐᓗ
 
ᑎᐅᕈ ᐃᓴᒃᑭᐊᖅ ᐲᑯ ᐃᓕᓐᓂᐊᕐᑎᑦᑎᔨᐅᔪᖅ ᐊᕐᕕᐊᓂ ᓄᓇᕘᒥ. 
ᐃᓅᓚᐅᕐᑐᖅ ᑰᔪᐊᕐᒥ ᒫᓂᑑᐸᒥ ᐱᕈᓴᓚᐅᖅᖢᓂ ᐊᕐᕕᐊᓂ. 2006-ᒍᓕᕐᑎᓗᒍ 
ᐃᓕᓐᓂᐊᕐᑎᑦᑎᔨᐅᓂᕐᒧᑦ ᐃᓕᓐᓂᐊᕌᓂᓚᐅᕐᐳᖅ ᐃᓚᖃᖅᖢᓂ 
ᐃᓕᓐᓂᐊᑎᑦᑎᔨᖕᒍᓴᔪᓂᒃ ᓄᓇᓕᐅᖃᑎᒥᓂᒃ ᐃᓕᓐᓂᐊᑎᑦᑏᓇᓕᓚᐅᐳᖅ 
ᓖᕙᐃ ᐊᖕᒫᑉ ᐃᓕᓐᓂᐊᕐᕕᐊᓛᖕᒐᓂ. ᐃᓕᓐᓂᐊᖅᑎᑦᑎᖕᒋᓕᕌᖕᒐᒥ 
ᕿᒧᓯᐸᒃᐳᖅ ᐊᒻᒪᓗ ᓇᒃᑭᐅᔪᐊᖃᑕᐅᕙᒃᖢᓂ ᑰᒡᔪᐊᕐᒧᑦ (Hudson Bay Quest) 
ᐊᒻᒪ ᑲᖏᕐᖠᓂᕐᒧᑦ. ᕿᒻᒥᓂᒃ ᐱᕈᖅᓴᐃᕙᓪᓕᓚᐅᕐᐳᖅ ᒪᒃᑯᒃᑐᓈᖑᑉᓗᓂ 
ᓂᖕᒐᐅᒋᓚᐅᕐᑕᒥᓂᑦ ᐃᓕᓐᓂᐊᕐᖢᓂ ᐴᕐᓂ ᓱᓗᕌᔪᖕᒥᑦ. ᐃᓅᓱᑐᑉᓗᓂ ᓂᖕᒐᐅᒥᓂ 
ᓯᓈᓕᐊᖃᑕᐅᕙᓕᓚᐅᐳᖅ. ᕿᒻᒥᓂᒃ ᐱᕈᖅᓴᐃᕙᓪᓕᐊᓕᕐᖢᓂᓗ ᐃᖕᒥᓂᒃ 
ᐃᓕᑦᑎᕙᓕᐊᑉᓗᓂᒋᑦ ᐱᖃᑎᒌᓇᖅᐸᒃᖢᓂᒋᑦ ᖃᓂᒋᓕᑦᑎᐊᖢᓂᒋᑦ ᕿᒻᒥᒥᓄᑦ 
ᐅᐱᒋᔭᐅᓕᕐᖢᓂᓗ. ᐅᑉᓗᒥᓱᓕ ᕿᒧᒃᓯᖅᐸᒃᑐᖅ ᓂᕆᐅᒃᐳᕐᓗ ᐃᕐᓂᕐᒥᓄᑦ 
ᒪᓪᕆᐊᓄᑦ ᐃᓕᑦᑎᓐᓂᑯᓂ ᑐᓂᔪᒪᑉᓗᓂᐅᒃ.

ᐊᓕ ᓯᓐᔅ ᐱᓕᕆᐊᖃᖅᐳᖅ ᑎᑎᕋᐅᔭᖅᑎᐅᑉᓗᓂ ᓄᑕᖃᓄᑦ ᑐᕌᖅᑐᓂᒃ 
ᐅᖃᓕᒫᒐᕐᓄᑦ ᐊᓕᓚᔫᑎᑖᕋᒥ ᑎᑎᕋᐅᔭᔪᓂᕐᒥᒃ ᓯᕆᓐᑖ ᓯᓚᑦᑐᕐᓴᕐᕕᒡᔪᐊᖕᒐᓂᑦ. 
ᐱᓕᕆᐊᖃᖅᑑᓪᓗᐊᓚᐅᕐᐳᖅ ᐊᔾᔨᒌᖏᑐᓂᒃ ᐱᓕᕆᐊᒃᓴᓂᒃ ᑎᑎᕋᐅᔭᓂᐅᖏᑦᑐᓂᒃ 
ᒪᒃᑯᓂᖕᒐᕋᓗᒃ ᐃᒻᖏᕐᑎᓂᒃ ᐊᒻᒪ ᑎᑎᕋᐅᔭᕐᑎᕋᓗᖕᓂᒃ ᐱᓕᕆᖃᑎᖃᕐᓗᓂ ᐊᒻᒪ 
ᕿᑉᓕᕐᑐᓂᒃ ᑐᓴᔭᒃᓴᓕᐅᕐᓂᕐᒥᒃ ᐱᕚᓪᓕᕈᑎᒃᓴᓄᑦ. ᒫᓐᓇᐅᔪᖅ ᑐᕌᓐᑐᒦᐅᑕᐅᔪᖅ 
ᑏᑑᔭᒥᐊᕋᐅᔭᔪᔪᖅ ᐊᒻᒪ ᕿᒻᒥᓂᒃ ᐱᖃᓈᓕᐅᕐᐸᒃᖢᓂ.

